
განმარტებითი ბარათი
აჭარის ავტონომიური რესპუბლიკის კონსტიტუციური კანონის პროექტზე 
„აჭარის ავტონომიური რესპუბლიკის კონსტიტუციაში ცვლილების შეტანის შესახებ“ აჭარის ავტონომიური რესპუბლიკის კონსტიტუციურ კანონში ცვლილების შეტანის თაობაზე

ა) ზოგადი ინფორმაცია კონსტიტუციური კანონის პროექტის შესახებ:
ა.ა) კონსტიტუციური კანონის პროექტის მიღების მიზეზი:
2018 წელს აჭარის ავტონომიური რესპუბლიკის კონსტიტუციაში განხორციელებული ცვლილების შესაბამისად, პროპორციული სისტემით ჩატარებულ არჩევნებში მონაწილეობის უფლება მიეცათ მხოლოდ პოლიტიკურ პარტიებს, თუმცა იმავე კონსტიტუციური კანონის   მე-2 მუხლის მე-2 პუნქტით, აჭარის ავტონომიური რესპუბლიკის უმაღლესი საბჭოს მომდევნო არჩევნებში პოლიტიკური პარტიების გარდა, ასევე მონაწილეობის უფლება მიეცათ საარჩევნო ბლოკებს.
უკანასკნელი პერიოდის მანძილზე განვითარებული პროცესებიდან გამომდინარე, როგორც ცნობილია მმართველი პოლიტიკური ძალის „ქართული ოცნება დემოკრატიული საქართველო“-ს მიერ მიღებულია პოლიტიკური გადაწყვეტილება, რომ საქართველოს პარლამენტის მომდევნო და შემდგომი არჩევნები ჩატარდეს სრულად პროპორციული საარჩევნო სისტემით. 
აღნიშნულის პარალელურად, აჭარის ავტონომიური რესპუბლიკის უმაღლეს საბჭოში წარმოდგენილი „ქართული ოცნების“ დეპუტაციის მიერ მიღებული იქნა გადაწყვეტილება უმაღლესი საბჭოს შერეული საარჩევნო სისტემის შეცვლისა და სრულად პროპორციულ საარჩევნო სისტემაზე გადასვლასთან დაკავშირებით. 
იმ გარემოების გათვალისწინებით, რომ პროპორციული საარჩევნო სისტემა პოლიტიკური სისტემის კონსოლიდაციისა და პარტიული სისტემის ინსტიტუციონალიზაციის მაღალ ხარისხს მოითხოვს, მიღებულია გადაწყვეტილება,   პროპორციული სისტემით ჩატარებული არჩევნების შედეგად უმაღლესი საბჭოს წევრთა მანდატები განაწილდეს მხოლოდ პოლიტიკურ პარტიებზე.   
ა.ბ) კონსტიტუციური კანონის პროექტის მიზანი: 
კონსტიტუციური კანონპროექტის მიზანია, უმაღლესი საბჭოს მომდევნო არჩევნებისათვის ერთჯერადად დადგენილი იმ რეგულაციის გაუქმება, რომელიც ითვალისწინებს პოლიტიკური პარტიების საარჩევნო ბლოკების პროპორციული საარჩევნო სისტემით ჩატარებულ არჩევნებში მონაწილეობას და შესაბამისად მათზე მანდატების გადანაწილებას.
ა.გ) კონსტიტუციური კანონის პროექტის ძირითადი არსი:
პროექტის შესაბამისად, ცვლილება შედის აჭარის ავტონომიური რესპუბლიკის 2018 წლის 21 მარტის კონსტიტუციურ კანონში „აჭარის ავტონომიური რესპუბლიკის კონსტიტუციაში ცვლილების შეტანის შესახებ“, საიდანაც ხდება მე-2 მუხლის მე-2 პუნქტის ამოღება, რომელიც ერთჯერადად უმაღლესი საბჭოს მომდევნო არჩევნებში პოლიტიკურ პარტიებს აძლევდა საარჩევნო ბლოკების შექმნისა და არჩევნებში საარჩევნო ბლოკებით მონაწილეობის შესაძლებლობას. 

ბ) კონსტიტუციური კანონის პროექტის  ფინანსური დასაბუთება: 
ბ.ა) კონსტიტუციური კანონის პროექტის მიღებასთან დაკავშირებით აუცილებელი ხარჯების დაფინანსების წყარო;
კონსტიტუციური კანონის პროექტი არ საჭიროებს დამატებით ხარჯებს.
ბ.ბ) კონსტიტუციური კანონის პროექტის გავლენა აჭარის ავტონომიური რესპუბლიკის რესპუბლიკური ბიუჯეტის საშემოსავლო ნაწილზე;
კონსტიტუციური კანონის პროექტი არ მოახდენს გავლენას ბიუჯეტის საშემოსავლო ნაწილზე. 
ბ.გ) კონსტიტუციური კანონის პროექტის გავლენა აჭარის ავტონომიური რესპუბლიკის რესპუბლიკური ბიუჯეტის ხარჯვით ნაწილზე; 
კონსტიტუციური კანონის პროექტი არ იქონიებს გავლენას ბიუჯეტის ხარჯვით ნაწილზე.  
ბ.დ) აჭარის ავტონომიური რესპუბლიკის ახალი ფინანსური ვალდებულებები;
კონსტიტუციური კანონის პროექტის მიღება არ წარმოქმნის ახალ ფინანსურ ვალდებულებებს.
ბ.ე) კონსტიტუციური კანონის პროექტის მოსალოდნელი ფინანსური შედეგები იმ პირთათვის, რომელთა მიმართაც ვრცელდება კანონპროექტის მოქმედება;
კონსტიტუციური კანონის პროექტის მიღება არ წარმოშობს ფინანსურ შედეგებს.
 
გ) კონსტიტუციური კანონის პროექტის მომზადების პროცესში მიღებული კონსულტაციები: 
გ.ა) სახელმწიფო, არასახელმწიფო ან/და საერთაშორისო ორგანიზაცია/დაწესებულება, ექსპერტები, რომლებმაც მონაწილეობა მიიღეს კანონპროექტის შემუშავებაში;
კონსტიტუციური კანონის პროექტი მომზადდა პოლიტიკურ პარტიებთან კონსულტაციების შედეგად. 
გ.ბ) კონსტიტუციური კანონის პროექტის შემუშავებაში მონაწილე ორგანიზაციის (დაწესებულების) ან/და ექსპერტის შეფასება კანონპროექტის მიმართ;
ასეთი არ არსებობს. 

დ) კონსტიტუციური კანონის პროექტის ავტორი.
[bookmark: _GoBack]აჭარის ავტონომიური რესპუბლიკის უმაღლესი საბჭოს წევრები - დავით გაბაიძე,  მერაბ კარანაძე, დავით ბაციკაძე, ილია ვერძაძე, ირაკლი ჭეიშვილი, ნინო ჩხეტია, ნუგზარ სურმანიძე, ვახტანგ წულაძე, ცოტნე ანანიძე, გიორგი მანველიძე, ვლადიმერ მგალობლიშვილი, დავით თედორაძე, ხვიჩა შარაშიძე, გიორგი რომანაძე. 

ე) კონსტიტუციური კანონის პროექტის ინიციატორი.

„აჭარის ავტონომიური რესპუბლიკის კონსტიტუციაში ცვლილების შეტანის შესახებ“ 
აჭარის ავტონომიური რესპუბლიკის კონსტიტუციური კანონის იმ მუხლის მოქმედი 
სრული რედაქცია, რომელშიც წარმოდგენილი კონსტიტუციური 
კანონით ხდება ცვლილების შეტანა 

მუხლი 2 
1. ამ კანონის ამოქმედებისთანავე აჭარის ავტონომიური რესპუბლიკის უმაღლესი საბჭოს კომიტეტის უფლებამოსილებას იძენს ამ კანონის ამოქმედების დროისათვის მოქმედი უმაღლესი საბჭოს კომისია. 
2. აჭარის ავტონომიური რესპუბლიკის უმაღლესი საბჭოს მომდევნო არჩევნებში პროპორციული სისტემით ჩატარებული არჩევნების შედეგად უმაღლესი საბჭოს წევრთა მანდატები განაწილდება იმ პოლიტიკურ პარტიებზე და პოლიტიკური პარტიების საარჩევნო ბლოკებზე, რომლებიც მიიღებენ არჩევნებში მონაწილე ამომრჩეველთა ხმების 5 პროცენტს მაინც. 
3. აჭარის ავტონომიური რესპუბლიკის უმაღლესი საბჭოს მომდევნო არჩევნებში არჩეული უმაღლესი საბჭოს უფლებამოსილების ცნობამდე ერთი პოლიტიკური პარტიის წარდგენით არჩეულ უმაღლესი საბჭოს წევრებს უფლება აქვთ შექმნან ერთზე მეტი ფრაქცია.


